
Rhaglen Partneriaeth Blaenau’r Cymoedd: digwyddiad ymgynghori i fudiadau gwirfoddol a chymunedol
Rwy’n ysgrifennu atoch i'ch gwahodd i ddigwyddiad ymgynghori ar gyfer cyrff gwirfoddol a chymunedol a drefnir gan CGGC ar ran Rhaglen Partneriaeth Blaenau’r Cymoedd.  Cynhelir y digwyddiad yng Nghlwb Pêl-droed Merthyr Tudful, Parc Penydarren, Rhes y Parc, Merthyr Tudful, ar 3 Mawrth 2005.
Lansiwyd y Rhaglen gan Andrew Davies, y Gweinidog dros Ddatblygu Economaidd a Chludiant ddiwedd 2004 i fynd i’r afael â’r materion sy'n wynebu cymunedau Blaenau’r Cymoedd, a bwriedir iddi fod yn strategaeth eang a di-fwlch i’r ardal.  Mae’r Gweinidog yn cydnabod cyfraniad grwpiau gwirfoddol a chymunedol at adfywio’r ardal, gan obeithio y byddant yn gallu chwarae rhan lawn yn y Rhaglen newydd.
Y digwyddiad ymgynghori yw dechrau’r broses o ystyried sut y gall grwpiau gwirfoddol a chymunedol ymwneud â’r Rhaglen a nodi eu blaenoriaethau.  Bydd y materion a’r syniadau a godir yn y digwyddiad yn cyfrannu at strategaeth amlinell i’w chyflwyno i’r Gweinidog yn ddiweddarach ym mis Mawrth, a fydd wedyn yn destun ymgynghori cyhoeddus.  Bwriedir i’r strategaeth amlinell bennu'r cyfeiriad ar gyfer y Rhaglen, a disgwylir y bydd cyfle i ddilyn trywydd canlyniadau'r ymgynghori er mwyn datblygu cynigion mwy cadarn. 
Mae’r digwyddiad ar agor i grwpiau sydd yn gweithio ym Mlaenau'r Cymoedd neu grwpiau y mae eu gweithgareddau'n cynnwys yr ardal honno.    
Os hoffech chi ddod i’r cyfarfod, llenwch y ffurflen sydd ynghlwm a’i dychwelyd at Kate Fletcher CGGC, Tŷ Baltig, Sgwâr Mount Stuart, Caerdydd CF10 5FH.  Fe anfonwn ragor o fanylion am y Rhaglen a’r digwyddiad.  Os na allwch ddod i’r digwyddiad hwn ond yr hoffech chi gael manylion am y Rhaglen, a chyflwyno’ch sylwadau trwy lythyr, a fyddech gystal â nodi hynny ar y ffurflen os gwelwch yn dda.   

